
Mbledhjen e drejtoi kryetari i Komisioni për Zhvillim Ekonomik, Infrastrukturë, Tregti dhe Industri, zoti Zenun Pajaziti
KRYETARI: Po e fillojmë takimin e sotëm të dëgjimit publik,

Ju përshëndes të gjithëve,

Kolegë deputetë,

Përfaqësues të Qeverisë, ministrive, odave ekonomike, organizatave gjithë që jeni këtu.

Ne në agjendë tanimë e kemi Projektligjin për masat anti-damping dhe masat kundër-balancuese. 

Si zakonisht çdo procedurë për trajtimin e projektligjeve kemi bë dhe bëjmë edhe dëgjime publike, kjo është një detyrim, përgjegjësi edhe me Rregullore të Punës edhe kjo është shumë e nevojshme edhe për ne për shkak të involvimit sa më të gjerë të publikut dhe të institucioneve në hartimin e ligjeve dhe në plotësim ndryshimin e ligjeve. 

Si zakonisht në këto raste fjala është e institucioneve që janë të ftuar dhe deputetët do të kenë mundësinë për pyetje të veçanta si pyetje shtesë. 

Para se të ju japë fjalën kisha kërkuar që ju përveç prezantimit të qëndrimeve të juaja lidhur me këtë projektligj këtu, ju kisha lutë që të bëni edhe propozime me shkrim të saktësuara për nene ose lidhur me amendamente të caktuara.

Megjithatë, ajo që ju do ta thoni këtu do të merret parasysh gjithsesi si zakonisht. 

Duke ju falënderuar edhe një herë të gjithëve, ju kisha dhënë fjalën që të mos ju japë unë veçanërisht, mendoj se duhet të fillojmë me institucione me ata që janë më të involvuar e pastaj edhe të tjerët. Faleminderit!

BLERIM AHMETI: Ushtrues detyrës drejtorit të Departamentit të Departamentit të Tregtisë në Ministrinë e Tregtisë dhe Industrisë.

Arsyeja kryesore që kemi amendamentua këtë ligj ka qenë disa ndryshme të cilat kanë qenë më shumë jashtëzakonisht të rëndësishme për ligjin, ligji nuk i ka pasur të futura brenda ..pjesë të rregullores të BE-së, të cilat domethënë në një farë forme në ligjin e mëhershëm vetëm janë referuar në këto rregullore, ato rregullore pra është dashtë fizikisht mu gjet edhe mu konsultua, tani faktikisht ato janë brenda, janë ... nëpër nene të ndryshme edhe fakti që njëra prej rregulloreve edhe ashtu është ndryshua e BE-së e ka pësua ndryshime, atëherë domethënë është parë nevoja për amendamentimin e atij ligji.

Një fakt tjetër i rëndësishëm i cili na ka nxit për ndryshimin e këtij ligji është edhe Komisioni i cili ka qenë brenda dhe i cili në një farë forme ka qenë vendimmarrës e që nuk është praktikë e shumë vendeve.

Ne kemi vendos, po qëllimi ka qenë që të shpërndahet përgjegjësia për faktin se është një përgjegjësi shumë e madhe në mënyrë që të merret një konsensus.

Ne kemi vendos prapë se prapë ta mbajmë atë Komisionin, po ky komision do ta ketë rolin tani konsultativ domethënë masë hulumtimeve të cilat do t’i bëjmë ne ata vetëm do ta japin një vulë ose munden edhe thjeshtë me thanë që nuk ka të dhëna të mjaftueshme për me bë një vendim të tillë.

Një gjë tjetër është edhe janë disa përshkrime në kuadër të disa neneve ku për herë të parë domethënë është përmendur edhe interesi i Kosovës ku në ligjin e mëhershëm nuk e kemi pasur, domethënë për faktin se ne kemi një ekonomi e cila ka shumë importe edhe ka eksport të vogël atëherë është me rëndësi me qenë edhe ky neni i interesit të Kosovës në mënyrë që të vlerësohet sa është interes zakonisht Ligji anti-damping e mbron prodhimin dhe e pronë prodhimin vendor, atëherë ndodhë në raste të ndryshme kur mundet mu shkaktua edhe një dëm shumë i madh për arsye të importit të madh edhe për arsye të krijimit të ndonjë ....monetar në këtë formë edhe e kemi futë atë si interes si pjesë e veçantë e cila e cakton interesin e Kosovës, ajo domethënë është kruciale në qoftë se në interes të Kosovës nuk është përbërë ajo edhe në qoftë se është si e tillë atëherë duhet shqyrtuar.

Çështje tjera të rëndësishme këtu tani në mënyrë më specifike shqyrtohen se si duhet të bëhen hulumtimet, se si duhet të bëhen vlerësimet si në aspektin e çmimeve, si në aspektin edhe të subvencioneve edhe si duhet vepruar në një farë mënyre për ta larguar dëmin i cili bëhet.

Në fund të fundit, edhe përkundër që ky ligj është i mirë mbetet shumë për me u implementua ky ligj është e nevojshme domethënë një kapacitet institucional i cili dëshiron shumë, ka nevojë për njerëz të cilët janë të specializuar në këtë drejtim për vetë faktin se është shumë kompleks, për vetë faktin që edhe shumë vende të ndryshme të botës kanë institucione me numër të madh të njerëzve të punësuar të cilët i bëjnë këto hulumtime. 

Faktikisht edhe ky lloj i ligjit ka nevojë edhe për një buxhet pak më të madh në faktin se shpesh më ndodhë që zyrtarët kanë nevojë edhe për të bërë hulumtime në vende të tjera edhe në mënyrë që të jenë më të saktë në këtë drejtim.

Të gjitha këto janë paraparë edhe një farë forme janë harmonizua në kuadër të këtij ligji.

Unë kaq pata për këtë.

KRYETARI: Faleminderit, zoti drejtor!

A donë dikush tjetër prej ministrisë, edhe një sqarim tjetër kisha dashtë. Me qenë se është në proces ky dialogu për MSA-në edhe qysh e di është goxha një angazhim i Qeverisë në të gjitha fushat por edhe në fushën e juaj edhe ka limitet kohore ky proces. 

Edhe sipas informacioneve të paktën që i kam unë do të ketë nevojë ose do të ketë një varg propozimesh për plotësim ndryshim të disa ligjeve. A është trajtuar edhe ky ligj në këtë...

BLERIM AHMETI: Është trajtua, domethënë do të kërkohet një farë forme, ata nuk e kanë pasur, unë nuk besoj që ata e...

KRYETARI: Unë desha me thanë a është në harmoni krejt që të mos ketë pas një muaji në mars kur të përfundon kjo ndoshta edhe një herë me hi, në këtë kuptim e pata.

REXHEP BLLACA: Faleminderit, kryetar!

Të nderuar deputetë,

Të nderuar pjesëmarrës,

Sa i përket këtij ligji, qysh e përmendi edhe drejtori i Departamentit të Tregtisë, ideja dhe qëllimi pse është ndryshua përveç që rrjedh nga si kërkesë e MSA-së apo Marrëveshjes së Stabilizim Asocimit, gjithashtu edhe në raport me progresin me lirinë direkte, shtrohet nevoja që të ndryshohet ky ligj.

Mirëpo, arsyeja kryesore pse kemi shkua me ligj të ri, për arsye se sipas teknikës së hartimit të akteve juridike ndoshta nuk i plotëson atë 40% për ta ndryshuar këtë ligj, mirëpo është se sipas udhëzimit të ri që e ka nxjerr Qeveria e Republikës së Kosovës gjegjësisht Zyra ligjore e kryeministrit, Legjislacioni i BE-së nuk është pjesë e legjislacionit të Kosovës, domethënë direktivat ose rregulloret e BE-së më ne nuk mund t’i përdorim si referencë në ligjet tona, mirëpo këto direktiva, këto rregullore duhet të ...... transfporzume nuk po di cila shprehje është më adekuate transpozimi po përdoret tash në legjislacionin evropian në legjislacionin vendor. Domethënë janë marrë dy rregullore të fundit të Bashkimit Evropian Rregullorja 1225/2009 për mbrojtjen kundër importeve të dampuara nga vendet jo anëtare të komunitetit Evropian ku 90% të kësaj rregullore është tranpozuar është përfshirë në këtë ligj . si dhe rregullorja tjetër e BE për mbrojtjen kundër produkteve të subvencionuara nga vendet jo anëtare të komunitetit evropian.

Qysh e përmendi drejtori i Tregtisë vetëm aty ku është komuniteti evropian e kemi transpozu interesi i Kosovës dhe kjo është në përputhje të plotë me praktikën që ka ndjekur vendet tjera gjatë transpozimit të legjislacionit në këtë fushë. Faleminderit!

GANI ASLLANI: Anëtar i Komisionit Kosovar të Konkurrencës,
Ne e kemi trajtuar këtë draftligj të propozuar nga Ministria e Tregtisë dhe Industrisë dhe bashkërisht me inspektorët e tregut që i posedojnë me autoritet.

Kemi përgatit disa komente dhe në përgjithësi këto komente edhe janë trajtuar nga prizma e konkurrencës.....në përgjithësi ë ligji ynë për mbrojtjen e konkurrencës,  i trajton problemet që kanë bë bëjnë  me, po themi me tri fushat qoftë marrëveshje qoftë  abuzime  pozitë dominuese  apo me përqendrime, pasi ky ligj trajton  më tepër çështjet që kanë të bëjnë  me masat mbrojtëse të quajtura  anti damping,  në  përgjithësi ju referohen importeve të cilat  vijnë  nga jashtë në Kosovë. 

Kemi një   çështje kur është fjala  te neni  6,  te trajtimi i shitjeve nënë kosto, në bazë të këtij draft  ligjit është paraparë që  mënyra se si me e trajtuar, do me thënë  shitet nënë kosto, në bazë të Ligjit për konkurrencë  ekzistojnë  mënyra  se  si  bëhet  trajtimi i çmimeve po themi  diskriminuese. Ka raste kur  kompanitë  i ulin  çmimet në fillim dhe më pas e bëjnë  ngritjen e tyre, kështu që na nuk kemi  ndonjë koment të veçantë  rreth, mendojmë që është   në rregull  përputhet edhe me  Ligjin për  mbrojtjen e konkurrencës me nenet adekuate. Sa i përket përbërjes  edhe të komisioneve, do me thënë nuk kemi diçka të veçantë për të  shtuar . Komentet me shkrim i kemi dërguar më herët tek Ministria e  Tregtisë. Faleminderit për vëmendje.

KRYETARI:  Faleminderit zoti Asllani. Kush e donë fjalën 

BARDHYL META: Oda Ekonomike Gjermane. 
Nejse, unë nuk kam  shumë me thënë. Më shumë erdha  me  dëgjuar fjalën  e  përfaqësuesit të Ministrisë për Tregti, Industri. Ok. Më shumë kam ardhur me dëgjuar fjalën  e përfaqësuesit   të Ministrisë për Tregti e Industri, me brengën time nëse është bërë  transfuzimi strikt i  rregullores dhe neneve  të  komisionit,  të Rregullores së  për arsye se ne e kemi pasur rastin e  kompanisë gjermane  KSELLA edhe  është brenga  e dytë është  saktësimi i detyrave  të komisionit,  mënyra  e punës dhe e procedimit. Ajo që ka ngja  vjet  me firmën KSELLA  me  firmën gjermane  ku ju ka  vënuar  masat anti-damping, ka qenë skandaloze. Unë nuk kam dashtë edhe nuk kemi  dashur me shkua  në media. Dëmet janë duke vazhduar ende, atij ju kanë  vu masat  edhe pse  komisioni ka punuar  me kanun të Lekë Dukagjinit. Janë tubuar, as nuk ka qenë  në fletë zyrtare,  as  nuk janë respektuar  asnjë prej procedurave, asnjë prej akteve,  e tash për neve është me rëndësi,  na e kemi këtë në shqyrtim tash te dy  avokatë,  te avokatët  tanë në Gjermani dhe te avokatët  këtu. Po dua me pa   a është    marrë parasysh të paktën   çështja e procedurës  të komisionit, qysh punon komisioni, të cilat akte duhet  me i zbathur, kur duhet me filluar  punën,  kur duhet me e qitë në gazetë,  qysh  duhet me e njoftuar  kompaninë, me i treguar se pse po bëhen masat, a është i kualifikuar  ai që e kërkon masën anti-damping. Në  rastin tonë ka qenë  Silkapore, absolutisht   i pakualifikuar  për atë punë  për arsye  se parashihet edhe masa  e përqindjes  të tregut  sa i ka, kurse në rastin tonë  është  marrë  tregu i tjegullës së kuqe  që nuk është konkurrent   me tjegullën e bardhë  që e prodhon  KSELLA,  e janë bërë,  po dua me thënë janë bërë  102 mijë gabime. Nëse kanë qenë  10 pika,  të dhjetat  janë shkelë. Masat  po vazhdojnë ende.  

Mua po më vjen mirë që u përmenden këto  që janë implementuar, nëse  na  e shohim mirë, nëse nuk e shohim  atëherë  do t’i  dërgojmë vërejtjet  tona me shkrim  edhe  atëherë kemi  probleme substanciale, pasi veç është këtu   përfaqësuesi  i  Ministrisë për Tregti dhe Industri  dhe e dinë rastin. Unë ju kisha lutur edhe një herë  hiqni ato masa, pritni ligjin e ri  edhe shkojmë  në shqyrtim edhe një herë  të asaj lënde.

KRYETARI:  Ne mundemi me e  shfrytëzuar  edhe shembuj konkret  që shkojnë në funksion  të  bërjes sa më të mirë të këtij ligji, por të fokusohemi  vetëm në ligjin.  Tash ne mundemi me e trajtuar  pastaj edhe rastet  e veçanta.

BARDHYL META:  Rastet e veçanta shërbejnë  se na nuk kemi  përvoja në Kosovë në Kosovë, prandaj  e përmenda si rast.

LUMNIJE  HASHANI: Të nderuar deputetë, 

Të nderuar pjesëmarrës  Unë jam Lumnije Hashani  Oda  Ekonomike e Kosovës Sa  i përket plotësim ndryshimit të këtij Projektligji,  bizneset mendojnë  se është shumë i rëndësishëm, i cili do të ndikoj  direkt në rritjen e kapaciteteve prodhuese, rritjen e fuqisë konkurruese si  dhe në rritjen  e  eksportit. Sa i përket  vërejtjeve  dhe propozimeve, ne do t’i sjellim  me shkrim, por vetëm një propozim e kemi sa i përket Komisionit, pasi që  komisioni e ka rolin  konsultativ, atëherë ne  propozojmë pasi që janë  7 anëtarë,  6 anëtarë të ministrive  dhe  1 nga Shërbimi Doganor, propozojmë  që me qenë sa më transparent,  të marrë pjesë edhe një përfaqësues  nga  bizneset.  Kjo  do me thënë është kërkesa  e anëtarëve të Odes Ekonomike të Kosovës,  e përveç këtyre  anëtarëve  të jetë  prezent edhe  1 anëtar pasi që nuk  ka  rolin vendimmarrës,  por rolin konsultativ. Vërejtjet tjera do t’i sjellim me shkrim. Faleminderit! 

DARDAN ABAZI:  INDEP 
Po e filloj nga kjo që e përmendi kolegia. Edhe ne si INDEP e përkrahim këtë kërkesë të koleges, meqenëse në këtë ligj të ri ose në këtë ndryshim të ligjit aktual, komisionit i janë dhënë vetëm kompetenca konsultative.

Ne konsiderojmë që duhet të jetë edhe një anëtar nga bizneset, meqenëse ligji në radhë të parë mëton të mbrojë bizneset vendore, për shkak se vënia e masave antidumping bëhet në radhë të parë për të mbrojtur konkurrencën e brendshme. 

Duke u nisur nga ky projektligj, Instituti për politika zhvillimore në kuadër të programit tonë për demokratizim, e kemi pranuar dhe analizuar projektligjin për masat antidamping dhe kundërbalancuese. 

Ligji për masat antidamping mbulon dy çështje thelbësore: atë të antidampingut; si dhe të masave kundër produkteve të subvencionuara. Legjislacioni evropian i ndanë këto dy çështje në dy, domethënë rregullore të veçanta, por bashkimi i tyre në një ligj të vetëm nuk përbën asnjë problem, për shkak se ka shembuj të ngjashëm, siç është rasti i Shqipërisë. 

Projektligji inkorporon në masë të kënaqshme dispozitat e legjislacionit evropian. Kësaj radhe kemi qenë të kënaqur edhe me përkthimin e direktivave, i cili në shumë raste është bërë direkt në këtë projektligj. 

Një gjë, të cilën ne konsiderojmë se është dashur të merret parasysh në këtë projektligj është çështja e trajtimit të vendeve, të cilat nuk kanë ekonomi të tregut, legjislacioni evropian parashtron rregulla të veçanta për nonmarket economic countries, domethënë vende të cilat nuk kanë ekonomi të tregut, si në përcaktimin e vlerës normale të produkteve, ashtu edhe në përcaktimin e marzhës së dampingut.

Domethënë, ky ligj e parasheh këtë komisionin, i cili është organ konsultativ. Nëse shohim rastin e Shqipërisë, komisioni është i formuar si një organ kolegjial shtetëror me Ligjin për masat mbrojtëse në importe. Ligji ynë për masat mbrojtëse në importe parasheh shqyrtimin e ankesave dhe vënien e masave mbrojtëse ta bëjnë zyrtarët e ministrisë, ashtu thotë ligji. Dhe, ne konsiderojmë, e japim si sugjerim që nëse ka amendamentim të ardhshëm të Ligjit për masat mbrojtëse në importe, të vendoset ky komision si autoritet edhe për zbatimin e atij ligji, në mënyrë që të mos kemi nevojë për krijimin e më shumë trupave institucionalë. 

E thamë që ligji ka inkorporuar kërkesat e dy direktivave të cilave iu referohet memorandumi shpjegues. Një gjë që duhet ta precizojë ligji, është që format e pyetësorëve duhet të hartohen në përputhje me format standarde të BE-së, gjithnjë duke marrë parasysh që për raste të ndryshme edhe pyetësorët mund të dallojnë nga njëri tjetri. 

Më në fund INDEP konsideron, që afati kohor prej 6 muajve për hartimin e akteve nënligjore është shumë i gjatë duka marrë parasysh që projektligji parasheh vetëm dy apo tri akte nënligjore, siç janë kushtet për paraqitjen e një ankese dhe përmbajtja e formularit të ankesës në nenin 27 pika 3 dhe përmbajtja e njoftimit për fillimin e hetimit në nenin 29 pika 2. 

Për këto dy akte nënligjore INDEP konsideron që afati prej 6 muajsh është shumë i gjatë dhe mjaftojnë edhe tre muaj për hartimin e këtyre akteve nënligjore.

Edhe njëherë, INDEP domethënë marrë në tërësi e konsideron këtë projektligj si shumë të rëndësishëm dhe goxha mirë të hartuar. Faleminderit!

REXHEP BLLACA, MTI: Faleminderit, kryetar! 

Unë mendoj se çështja e komisionit kërkesa e Odës Ekonomike është shumë e arsyeshme dhe ne e kemi trajtuar gjatë grupit punues për draftimin e ligjit, mirëpo problemi është që tash përveç Odës Ekonomike kemi edhe dy oda shumë aktive në Kosovë, Odën Ekonomike Amerikane dhe atë Gjermane. Dihet që kemi Ligjin për oda ekonomike dhe Oda Ekonomike e Kosovës ex oficcio merr pjesë në çdo komision për zhvillim ekonomik. Mirëpo, megjithatë gjatë grupit punues është mirë me e trajtua edhe mundësinë, që përveç Odës Ekonomike edhe ndonjë anëtar tjetër i shoqatave të biznesit ose Oda Ekonomike të marrin pjesë. 

Mirëpo, edhe pse me këtë projektligj komisioni është rol konsultativ, mirëpo megjithatë rëndësia dhe pesha e këtij komisioni është shumë e madhe, për arsye se sipas këtij ligji vendos ministri i Tregtisë dhe Industrisë, mirëpo ministri i Tregtisë dhe Industrisë nuk mund të vendos pa një rekomandim pozitiv apo pa një pëlqim nga ana e komisionit. Kështu që, ky komision nuk e ka vetëm atë rolin këshillues pa pasoja juridike. 

Rekomandimi i komisionit është: prodhon pasoja juridike dhe e detyron ministrin e Tregtisë dhe Industrisë. Ndërsa, sa i përket afatit për gjashtë muaj, ne kemi thënë deri në gjashtë muaj, mirëpo nuk do të thotë që ne me pritë gjashtëmujorin. Ne mundemi me e bë edhe mbas një jave apo dy javësh. Mirëpo, ne me qëllim... po ligji është, po me qëllim ne kemi lënë pak  hapësirë, në mënyrë që brenda gjashtë muajve të kryhen aktet nënligjore. Mirëpo, ne do të tentojmë që sa më shpejt t’i kryejmë. 

Mirëpo, nga përvoja, se ne si ministri e Tregtisë kemi shumë akte nënligjore, do të ishte sukses nëse do t’i kryejmë brenda gjashtë muajve. Faleminderit!

SALA BERISHA- SHALA: Faleminderit, kryetar! 

Përshëndetje për të gjithë!

Unë nuk kam pyetje të veçanta, po i dëgjuam përfaqësuesit e subjekteve të ndryshme këtu në këtë dëgjim publik. Personalisht kisha dashur që në qoftë se kanë diçka shumë substanciale, t’i ballafaqojmë këtu mendime, në mes pjesëmarrësve në këtë tryezë, se sa kur të na vijnë neve me shkrim në komision parlamentar, atëherë vetëm si grupe punuese ne do t’i shqyrtojmë, t’i analizojmë, e ka mundësi që do të rrëshqet ndonjëra, nuk do të jetë pjesë e ligjit, ndoshta që është më e rëndësishme, e kështu me radhë. 

Kështu që do të ishte mirë, ata pjesëmarrës që mendojnë se është diçka shumë substanciale, le t’i ballafaqojnë mendimet dhe t’i dëgjojmë edhe ne si deputetë, se cilat mund t’i marrim. Se pastaj, ata që vendosim jemi ne. Mbi të gjitha, shumica e këtyre pjesëmarrësve kanë qenë edhe pjesë e dëgjimeve publike të tjera të Komisionit Parlamentar. Po sidoqoftë, duhet ta dimë se dëgjimet publike organizohen nga Komisioni Parlamentar, në mënyrë që një pjesë e aktorëve, që nuk kanë pasur mundësi të jenë pjesë e grupeve punuese në fazën e draftimit të ligjeve në Qeveri, u jepet mundësia që të japin idetë dhe mendimet e veta këtu. Dhe, ne pastaj t’i kemi pasqyrat, t’i krahasojmë ato që na duken më të vlefshme, t’i vendosim si pjesë e ligjit. Faleminderit!

TEUTA SAHATQIJA: Faleminderit, kryetar!

Unë desha të bëj një pyetje zotit Blerim Ahmetit pasi tha që nevojitet një buxhet më i madh për implementimin e këtij ligji. Në ndërkohë në memorandumin shpjegues edhe në deklaratën prej Ministrisë së Financave e pamë që thuhet që nuk ka nevojë për buxhet shtesë dhe se shpenzimet janë brenda kornizës afatmesme të shpenzimeve. 

Prandaj, po dua me ju pyet çka është në pyetje pse në Ministrinë e Financave thuhet që ky ligj, implementimi i këtij ligji nuk kërkon buxhet shtesë ndërsa në të vërtetë kërkohet buxheti shtesë edhe prej cilave burime do të sigurohet buxheti shtesë i cili nevojitet për implementimin e këtij ligji. 

BLERIM AHMETI: Kqyre, këtu është puna për mjetet e departamentit, nuk është fjala kështu për buxhet shtesë diçka që vyjnë miliona. Është problemi për shembull një 10 mijë eurosh i cili ty të vyn për disa zyrtarë të cilët duhet me shku në vend të caktuar prej kahit po vjen importi për me bo hulumtimin. 

Tu pas parasysh që Qeveria është tu bë kursime sa të mundet maksimale, ne se kemi pa të udhës që këtë vit mundemi me i siguru ato. Në të ardhmen ato me siguri do të vijnë por normal që gjithmonë shkon në proporcion me ato me kushtet qysh zhvillohen se për me mujt kjo me u zhvillu më mirë është se ti i shfrytëzon rrugët alternative, e shfrytëzon internetin, e shfrytëzon dikë që udhëton atje për me vet me ta siguru një faturë, për me bë një pyetje ose diçka, por ndryshe kur e qon zyrtarin edhe zyrtari bën hulumtim në vendin ku është.

Domethënë, ai veç implikon disa udhëtime, të cilat duhet me i bë ai jashtë vendit, qëndrimin, kohën që qëndron atje ndoshta duhet me shku edhe në ndonjë vend tjetër, kështu që për momentin na nuk i kemi ato mundësi edhe qikjo është. Po tu e pas parasysh që kryesisht importet i kemi prej vendeve të CEFTA-së edhe një pjesë e madhe është edhe prej BE-së domethënë qito janë qato vende ku na mundemi me i targetu. 

Domethënë, nuk mundet me ndodh me ardh prej Brazilit ose me ardh prej një vendi tjetër, po Venezuela. Domethënë, janë qito vende këtu me të cilat na njëfarë mënyre e kemi shkruar ashtu për arsye se kemi marrë pëlqimin prej Ministrisë së Financave që me kohë do ta moderojmë edhe do ta bëjmë qat.

TEUTA SAHATQIJA: E kom edhe një pyetje tjetër, gjatë gjithë tekstit të Projektligjit përmendet që këto masa do të merren ndaj shteteve jo evropiane, domethënë jo të Bashkimit Evropian. A ekziston ndonjë rrezik që shtetet e EU-së në krejt ligjin thuhet qashtu? Tash mund të hy dhe të shiqoj por kur e kam lexuar Ligjin për shqyrtim të parë e kom vërejt që në çdo vend thuhet që këto janë masat kundër ligjeve jo EU, domethënë jo të Bashkimit Evropian. 

A nuk ekziston rreziku i marrjes, i rrezikimit të ekonomisë tonë edhe prej shteteve të EU-së që kanë subvencionime edhe në qoftë se ekziston atëherë si do t’i trajton ky ligj shtetet e Bashkimit Evropian?

SHAIP MUJA: Më fal se jom mundu, sa për humor për relaks kështu. Për çështjen e, unë deshta për propozimin e Odës Ekonomike të Kosovës që të jetë një anëtarë në komision edhe jom dakord kjo pjesa që thanë janë shumë Oda, mirëpo unë kam një propozim praktik për riorganizimin e brendshëm të odave që të gjitha ankesat e odave ekzistuese të jashtme që përfaqësojnë, amerikane, gjermane të gjitha me u koordinu me Odën Ekonomike të Kosovës dhe mbi bazën e një vlerësimi siç është kjo me Ksella për shembull që përmes Odës Ekonomike të Kosovës mos të jenë të gjitha odat me marrë pjesë zyrtare, sepse nuk lejohet edhe në shtetet tjera. Meqenëse pak oda ekonomike përfaqëson më shumë subjektivitetin juridik të Kosovës kish qenë mirë që në koordinim së bashku me një rregullore ose me një memorandum të mirëkuptimit të përfaqësoheni përmes tyre me përfaqësuesin e juaj në vërejtjet e mundshme në komisionet për vendimmarrje të tilla kur bëhen.

Unë personalisht kom pas vërejte për marrjen e disa vendimeve që janë spekuluar edhe si vlera kombëtare e patriotike, janë të kundërta mirëpo jam edhe kundër kërcënimit që bëjnë disa investitorë të huaj për shembull sikur çimenti që ka qenë... ne në dëgjim publik në Fabrikën e Çimentos këtu investitori grek shantazhon thotë me nxjerrjen e punëtorëve nga puna, por nuk tregon për operacionalitetin e vetë që e ka për shembull si punë që e bën a e ka problem ai me lëndën e parë, a ka problem me plasimin ose me plotësimin e kuantitetit.

Unë kur e kam ngrit problemin e çimentos e që jam kundërshtim edhe sot edhe nja 100 vjet nëse mi qon zoti ai vendim ka qenë jo ligjor që është vendos pavarësisht çka kanë vendos edhe konkurrenca edhe kjo për një pikë. Nëse Fabrika e Çimentos i plotëson 360 mijë ton në vit, nevojat e Kosovës që janë 1 milionë tonë nuk keni dhënë asnjëherë përgjigje çka me bë me 500 mijë ton të tjera. 

Edhe, s’ka të përkohshme por mundesh me e paraqit, ka metoda tjera që përdoren edhe në Gjermani edhe në Amerikë përdoren metoda tjera, të cilat e mbrojnë edhe e disiplinojnë edhe tregun. Mund të bisedojmë, këtu nuk është koha për me bisedu për ato çështje. E për çështjen tjetër që, për Ligjin për çështjet e subvencionuara po ashtu. 

Tek çështja e miellit për shembull, kur është bë Ministria e Industrisë ka lejuar një ankesë në kufirin që është bë edhe ajo skandal nëse unë si shtet subvencionojë produkte për me u prodhu vendore unë e qes edhe koston që e ndaloj me dal jashtë. Sepse, unë nuk subvencionojë me bë tregti të jashtme. Unë subvencionoj për qenë konsum i brendshëm edhe këtu është bë një shkelje të cilën ju e keni anashkaluar si Ministri, por fatkeqësisht as odat ekonomike nuk kanë bo por kanë rë viktimë e patriotizmit fiktiv. 

Edhe kështu që nëse ne subvencionojmë bujqësinë, ne e dimë për shembull që gruri nuk është plotësues i kapaciteteve të nevojshme qoftë në nënproduktet e grurit, e të miellit, qoftë edhe me miell Kosova nuk i plotëson nevojat e veta. Dhe unë ty po të subvencionoj për me dal ti me bo tregti jashtë nuk është edhe po sjell skandale me shtetet fqinjë që në Bashkimin Evropian këtu kemi qenë disa deputetë ku na e kanë përmendur këtë. 

Skandal i cili nuk janë plotësuar dhe nuk janë ndjek edhe rregullat e CEFT-ës. Unë e di që CEFTA ka dhe disfavore për neve ose ka keqpërdorime edhe në raport me shtetet tjera, mirëpo është përmendur edhe në Komision për Zhvillim Ekonomik. 

Skandali i fundit që ishte me kufirin me Maqedoninë e që në publik është spekuluar si patriotik a de facto është krejt diçka tjetër. Këto ne nuk duhet t’i lejojmë, sepse ndodh të paraqitemi si ...  jo të kamuflojmë. 

Në plotësimin e ligjit, do të thotë kjo problemi me subvencionimet unë mendoj që edhe këto odat ekonomike, por edhe komisioni jonë edhe ministria duhet me qenë strikte në vendimet e produkteve të cilat subvencionohen edhe të cilat duhen të shihen nëse plotësohen kapacitetet me klauzolë ligjore, mund të dalin jashtë edhe t’i nënshtrohet konkurrencës së shtetit ku shkon, kudo qofshin ato, sepse kanë ndodh edhe probleme të njëjta edhe me Shqipërinë që janë probleme që ndoshta nuk kanë pas nevojë me u ardh deri në nivelin kështu të konfrontimit publik.

Për ligjin në fjalë nëse ju i plotësoni neve do të na ndihmoni edhe me propozimet edhe me arsyeshmëritë e bazuara ne do t’i kemi parasysh edhe do të shohim që mos të jetë mandej edhe formë e keqpërdorimeve qoftë me aktet më vonë nënligjore ose me udhëzime administrative, me të tjerat të cilat jepen. Një ligj sa më i fortë që është më pak ka udhëzime administrative dhe akte nënligjore. Faleminderit!

KRYETARI: Përfaqësuesi, Rexhep Bllaca!

REXHEP BLLACA: Unë mendoj që është mirë që ne si Republikë e Kosovës i kemi ligjet, qoftë Ligjin për masat mbrojtëse dhe Ligjin për anti-damping dhe masat kundër-balancuese. Mirëpo unë si  drejtor i Zyrës ligjore dhe mbi të gjitha si jurist nuk jam i kënaqur vetëm nëse ekziston një ligj, për arsye se qëllimi i një ligji nuk është vetëm për tu miratuar mirëpo qëllimi i ligjit është për tu zbatuar në praktikë. 

Nëse ne shohim sa i përket vendeve anëtarëve të CEFTA-s, ne si Republikë e Kosovës jemi i vetmi vend që më së paku kemi zbatuar masa mbrojtëse dhe masa anti-damping. Dhe ne e kemi provuar edhe atë metodën e vajtimit në komitetet e CEFTA-s, Komisionin Evropian dhe Bashkimin Evropian, mirëpo këto nuk kanë prodhuar efekt. Ne të gjithë jemi dëshmitarë se masa e reciprocitetit me Serbinë e zhbllokoi eksportin e produkteve vendore në Bosnje dhe në Serbi, jo metodat e ankimimit dhe metodat vajtuese me CEFTA-n. 

Sa i përket vendimit që u përmend këtu, për çimento, ai ishte një vendim plotësisht i ligjshëm, ishte në përputhje të plotë me nenin 19 të ligjit për masat mbrojtëse, për arsye se Ligji për masat mbrojtëse vetë i parasheh masat e përkohshme deri në 90 ditë. Gjithashtu edhe sipas rregullave të Organizatës Botërore të Tregtisë masa mbrojtëse e përkohshme, jo e përhershme, se e përkohshme duhet një hetim më i detajizuar, mund të merret vetëm nëse ekziston një sinjal shumë i thjeshtë që është duke u çrregulluar tregu i brendshëm.  
Prandaj, unë kisha kërkuar që nga odat ekonomike, e mbi të gjitha deputetët e Kuvendit të Republikës së Kosovës që i kanë zbatuar këto ligje, që të na ndihmojnë dhe inkurajojnë t’i zbatojmë këto ligje, për arsye se nëse ne vetëm nxjerrim ligje ndërsa kurrë nuk nxjerrim ndonjë vendim për zbatimin e tyre, atëherë për mua si jurist këto ligje nuk vlejnë. Faleminderit!

KRYETARI: Faleminderit! Unë isha kthyer në temë. Urdhëroni, por ju kisha lutur vetëm ... se tash s’po dua, ne mund të bëjmë edhe debat më të gjerë se edhe kjo ka lidhje me këtë ligj por ju kisha kthyer në projektligjin. 

SHAIP MUJA: Vetëm një sqarim, e ndoshta është i nevojshëm edhe për konkurrencën. Shteti bën planifikime. 
(Ndërhyrje) 

Për plotësim e kam. Ju po thoni që e keni marrë të ligjshëm, por në sezon kur bëhet produkti shteti të paralajmëron ose i njofton operatorët për vendimin që do ta marrë për një afat kohor por jo në afatin e sezonit. 

Në dhjetor me u ndalue çimento nuk është problem. Po me u ndalua në prill, kur të fillojë sezoni, për momentin menjëherë kjo është një diçka që të japë komente të ndryshme. 

LUTFI ZHARKU: Kryetar! Në realitet nuk desha të flas, po megjithatë nganjëherë kur nuk folë konsiderohesh se po pajtohesh me atë çka thonë tjerët, kështu që po dua atë që e kam thënë përpara prapë me e konfirmua, pra mendimin tim. 

Pra, sa i përket ligjit dhe sa i përket vendimit që ka qenë për çimenton ai ka qenë i plotë dhe ligji e jep të drejtën por asnjë procedurë nuk është respektuar për ta zbatuar atë ligj. As procedurë për të marrë atë vendim nuk është zbatuar, e që e kemi konfirmuar në Komision bashkërisht dhe e kemi konfirmuar në Komision me ministren, jo me ju, por me ministren që janë bë gabime thelbësore në procedura të respektimit të procedurave për marrjen e një mase të tillë, ndërsa te kjo është çështje tjetër dhe duhet me reaguar nëse dikush thotë që e kemi pas me të drejtë. Tjetër është çështja e drejtës ligjore, e tjetra është respektimi i procedurave të themi për marrjen e vendimit për zbatimin e një neni.

Sa i përket çështjes, themi të vajtimit jo vajtimit, kjo është mendimi im personal. Nuk është debllokuar kufiri apo nuk është debllokuar eksporti ynë për Serbinë për shkak të masave që i ka marrë Qeveria jonë por është debllokuar me çështje politike. Ajo ka qenë çështje politike, dy vjet ka mbet çështje politike dhe prapë është zgjidhur me çështje politike. 

Ky është mendimi im personal se e dimë, pak që kemi qenë në Qeveri jemi matë, jemi matë e jemi matë dhe jemi çmatë nuk është çështje e vajtimit, por megjithatë ajo çështje është euforike, kështu që të vjen vakti se edhe ajo punë drejtohet e shihet se a ka qenë vendim i mirë a s’ka qenë vendim i mirë, se ai vendim e ka pru kufirin në Ibër. Po ndoshta me tjera kushte. 

KRYETARI: Faleminderit! Unë kisha me iu kthye temës dhe nëse dikush prej mysafirëve ka diçka të shtojë, urdhëroni. E ka fjalën zoti Meta. 

BARDHYL META: E kam hallin vetëm te kjo puna e odave, që u tha. Domethënë jo gjithherë dhe jo domosdoshmërish ne si oda pajtohemi njëra me tjetrën për disa çështje. 
Unë kisha lutur, nëse është e mundshme me u shënua aty Oda e Kosovës, dhe oda përkatëse. Ta zëmë, nëse një kompani gjermane ka problem me masa anti-damping, atëherë shkon një përfaqësues i Odës Ekonomike të Kosovës ose shkon... Por ne duhet me u marrë vesh. Nuk mundemi gjithherë, por mundemi me u marrë vesh. 

Tash po ua tregoj praktikën. 

KRYETARI: Me rëndësi është, aty ku janë përgjegjësitë tona si deputetë, ku bëhen ligjet dhe ku jemi në proces për mbikëqyrjen e zbatimit të ligjit, ne po ju konsiderojmë të gjithëve si partnerë dhe ju do ta keni fjalën, pra secili prej jush do të mund të marrë fjalën. 

Por për çështje tjera të përfaqësimit ju jeni, mund të takoheni veçmas. 

BARDHYL META: Por vetëm për shkak të rundës po dua me e thënë këtë për odat. Këta po e kuptojnë, shpeshherë në Kosovë kuptohet thuaja ti se “u mbledhë Bardhyli me do jarana dhe e kanë themeluar një odë gjermane, ose një odë amerikane”!
Oda Gjermane, këtu në Kosovë është përfaqësuese e drejtpërdrejtë dhe e lidhur drejtpërdrejt me Odën në Berlin,  me Ministrinë e Zhvillimit dhe me Ministrinë e Tregtisë atje. Domethënë, unë nuk mundem me i dhënë qëndrimet e mia që i kam bë duke pirë çaj me babën, po janë në konsultë. 

Prandaj, kur ka një kompani gjermane problem këtu, unë nuk shkoj me i folë fjalët e mia. Nuk mundet ato me i thënë Safet Gërxhaliu as dikush tjetër, po duhet me i thënë Oda Gjermane. Prandaj, edhe po dua me e thënë këtë. 

E sa i përket asaj të Sharcemit, edhe një herë po dua me thënë - mos i vëni bazë etnike kompanive. Ajo është kompani vendore deri sa prodhon në Kosovë e i ka të punësuar punëtorët dhe e ka shti kapitalin këtu. Është pra kompani vendore. 
(Ndërprerje)

SHAIP MUJA: ...nisur me vitin e kaluar, ka qenë deficit dhe ka qenë i kontaminuar në Serbi, Serbia është furnizuesi më i madh i rajonit përmes Vojvodinës dhe tash ne nuk mundemi, pse ai ka pengesë për furnizimin,   me u shantazhua se do t’i lëshojë punëtorët nga puna sepse ju nuk po gjeni një metodë tjetër për të operuar më mirë. Se ne e dimë, edhe Sharcemi... Sharcemi kur është privatizuar....

(Ndërhyrje: Pranone se procedura nuk është respektuar)

Po de, për procedurën unë thash. Masa është e mirë po nuk mundesh me i thënë ti në sezon...
(Ndërhyrje: Jo, s’ka pas të drejtë, me letra s’ka pas të drejtë, se s’është anti-damping...)

E kjo është për shoqatat, pavarësisht qysh propozohen se “unë kam qenë themelues i Odës Ekonomike Amerikane” që po i dëgjoj tash, me shoqëri e kemi bë. Folin dhe thirren këtu.

(Ndërhyrje: Unë s’të kam pa bash në fillim kur është formuar Oda Ekonomike Amerikane, po ato i diskutojmë ne bashkë)

Unë po të them, është një rob golik që është këtu tue u sillë, dhe është e vërtetë. Po edhe jemi në takime... Ka qenë edhe Hashimi dhe a është kështu Hashim, kështu që ...

Por te përfaqësimi kryetar, është shumë me rëndësi kjo. Unë thash, në bashkëpunim me Odën Ekonomike të Kosovës duke e mbrojtur edhe interesin si Odë, përkatësisht për ne një firmë që vjen ta zëmë nga Amerika, nga Gjermania, ose tjetër, një përfaqësim që e kanë në komisionet e animimit që bëhen me marrë pjesë bashkërisht me mbrojtje, pavarësisht edhe nëse nuk do Oda Ekonomike e Kosovës, së paku me qenë prezent edhe këta me arsyeshmëritë. 

KRYETARI: Ju falënderoj të gjithëve për kontributin, kolegë deputetë dhe mysafirëve. 

